
Эп сана курсан савнатăп,

Эс сывах-ха, тав Турра!

Эс пурришĕн мухтанатăп,

Çĕнтерӳçĕ Эс — урра!



Патакпа Эс халь утатăн,

Ыратать пуль çав уру.

Ерипен, ассăн сывлатăн,

Шухăшу — çапăçура.



Сахал мар хална çухатрăн

Çамрăк чух Эс вăрçăра.

Уруна та кунтах татрăн —

Пулман Эс хăравçăра.



Çут пуласлăхшăн юн тăкрăн,

Эс тĕп турăн хураха.

Манми паттăрлăх кăтартрăн

Чапу пырĕ вăраха.



Тăнăç пурнăç Эсĕ турăн,

Вута кĕтĕн ют çĕрте.

Ĕмĕр Эсĕ сывă пурăн,

Яту юлтăр çĕр çĕрте



Тав сăмахĕ халь калатпăр

Çĕнтерӳшĕн чĕререн.

Ырлăх-сывлăх шав сунатпăр,

Чĕрӳ таптăр ирсерен.



Яланах асра тытатпăр 

Паттăрсене килĕрен. 

Ырăпа çеç асăнатпăр

Вилнисене кĕлĕре.



Яту санăн асра юлĕ

Ĕмĕр пирĕн чĕрере.

Мирлĕ пурнăç шавах пулĕ

Ялан çутă тĕнчере.

  